
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Marta Álvarez Alonso andreak, Legebiltzarreko Erregelamenduan xedatuaren babesean, honako mozio hau aurkezten du, Barneko, Funtzio Publikoko eta Justiziako Batzordean eztabaidatzeko.
Barneko, Funtzio Publikoko eta Justiziako Batzordea arduratuko da mozioaren jarraipena egiteaz. Iruñean, Marta Álvarez Alonsok digitalki sinatutako egunean
Zioen azalpena
Funtzio Publikoaren Estatu Idazkaritzaren 2022ko azaroaren 14ko Ebazpenaren bidez, Espainiako Gobernuak eta UGT eta CCOO sindikatuek 2022, 2023 eta 2024. urteetarako lortutako "XXI. mendeko Administrazio baterako Esparru Akordioa" argitaratu zen.
Bertan, urte horietarako ordainsari-igoera adostu zen; igoeraren zati bat finkoa zen eta beste bat BPG nominalaren bilakaerari lotua.
2024ari dagokionez, Akordioak % 2ko soldata-igoera finkoa ezarri zuen aurreko ekitaldian jada igotako ordainsarien oinarriaren gainean. Igoera hori dagoeneko ordaindu da, baita Nafarroan ere.
Gainera, % 0,5eko ordainsari-igoera gehigarria aurreikusten zen, baldin eta 2022, 2023 eta 2024 urteetako KPIHaren aldagaiaren baturak urte horietan pilatutako ordainsari gehikuntza finkoa gainditzen bazuen, 2024ko urtarrilaren 1etik aurrerako ondorioekin.
Bada, baldintza bete den arren, Espainiako Gobernuak ez du ordaindu jada konprometituta dagoen igoera, eta ez ditu epeak bete. Eta Nafarroako Gobernuak ere ez du % 0,5 hori ordaindu, nahiz eta igoera hori adostuta egon.
2025erako ere ez da igoerarik negoziatu, eta, beraz, Espainiako langile publikoek, 2025ean, ez dute inolako igoerarik izan nominan, nahiz eta bizimodua nabarmen garestitu.
Zoritxarrez, eta Konstituzio Auzitegiaren doktrina ikusita, Espainiako Gobernuaren ekintza eza hori Espainiako Gobernuaren ondorioa da.
Hori dela-eta, ondoko erabaki-proposamena aurkezten dugu:
1. Nafarroako Parlamentuak Espainiako Gobernuari eskatzen dio berehala onets dezan sindikatuekiko akordioan ezarritakoa betetzeko errege lege-dekretu bat, enplegatu publikoei 2024tik ordaintzeke dagoen % 0,5 ordaintzeari dagokionez.
2. Nafarroako Parlamentuak Nafarroako Gobernua premiatzen du Espainiako Gobernuari eska diezaiola, modu frogagarrian eta idatziz, 15 eguneko gehieneko epean, berehala onar dezala Errege Lege Dekretu bat, sindikatuekiko akordioan langile publikoei 2024tik ordaintzeke dagoen % 0,5aren ordainketari buruz ezarritakoa betetzeko, eta lehenbailehen itxi dezala negoziazio sindikala 2025eko ordainsarien igoerari buruz.
3. Nafarroako Parlamentuak Nafarroako Gobernua premiatzen du 15 eguneko epean txosten bat eska diezaion Nafarroako Gobernuaren aholkularitza juridikoari, Estatuak ordaintzen ez badu Foru Komunitateak % 0,5 hori ordaintzeko dituen aukerei buruz.
Iruñean, 2025eko maiatzaren 29an
Foru parlamentaria: Marta Álvarez Alonso
